
Лия Васильевна Лудыкова 

 

Чужис 1930 вося октябрь 8 лунӧ Нёбдiн 

сиктын. Сылӧн челядьдырыс веськалiс 

сьӧкыд война кад вылӧ. 1942 воын 

помаліс Трӧшсиктса начальнӧй школа. 

Война помасьӧм бӧрын пыравліс 

велӧдчыны педучилищеӧ, но тшыгъялӧм 

вӧсна висьмис да бӧр локтіс гортас. 

Бӧрынджык пырис велӧдчыны 

пединститутӧ, коми группаӧ. Велӧдчӧм 

бӧрын кӧсйисны мӧдӧдны Югыдтыдорса 

(Помӧсдiн сайын) школаӧ директорӧн. 

Но кор тӧдмаліс, кӧніджык сiйӧ, шогсис 

висьмытӧдзыс. Сэсся Миша Лудыков, 

кыдзи бур ёрт, шыӧдчис институтса 

директор дорӧ, и найӧс шуисны ӧтлаын 

ыстыны Пожӧгӧ.  

Пожӧгӧ уджавны воис 1951 вося август 

21 лунӧ Михаил Ильич Лудыков 

ёртыскӧд (сэки найӧ эз на гозъяӧн вӧвны, ӧтлаасисны сӧмын 1956 воын). 

Тайӧ кадсяньыс найӧ пыр вӧлiны ӧтлаын. 

Лия Васильевна  босьтчис велӧдны коми кыв да литература, а Михаил Ильич 

-  роч кыв да литература. Вочасӧн том йӧзлы мусмисны Пожӧг гӧгӧрса вӧр-

ваыс, сӧстӧм сынӧдыс да шань йӧзыс.  

Том велӧдысь став сьӧлӧмсяньыс пырӧдчис уджӧ, туйдіс-велӧдіс челядьӧс 

чӧжны эз сӧмын бур тӧдӧмлунъяс, но и пыдiсянь радейтны Чужан му. Сiйӧ 

пыр вӧлi зонпосни пӧвстын. Урокъяс бӧрын Лия Васильевна эз котӧрт гортас, 

а пӧшти быд лун челядькӧд дасьтысис концертъяс кежлӧ: велӧдчисны 

сьывны, йӧктыны, петкӧдлыны сцена вылын спектакльяс. Ок и уна жӧ 

концерт петкӧдлісны школьникъяс клубса сцена вылын енбиа велӧдысьлӧн 

юрнуӧдӧм улын! Медся ёна Лия Васильевна нимкодясис, кор сылӧн 

велӧдчысьяс  аддзисны олан туйвизь: найӧ лоины коми кыв кутысьясӧн. На 

лыдӧ пырӧны Коми муын ставлы тӧдса гижысьяс А. Лужиков да А. 

Шебырев.  



Александр Лужиков -  Лия 

Васильевналöн быдтас, кодi лоис 

поэтӧн. Сылысь гижӧдъяссö велӧдысь 

чукӧртiс да видзис нэм помӧдзыс,  весиг 

газетысь вундалӧм кывбуръяссӧ. Ачыс 

Лия Васильевна топыд йитӧд кутiс 

«Войвыв кодзув» журналкӧд. 

Тшӧкыдакодь сылӧн сьӧлӧм 

шымыртана гижӧдъяс мичмӧдiсны 

журналлысь лист бокъяс, гажӧдiсны 

лыддьысьысьясӧс озыр да мича сӧстӧм 

мам кывйӧн. Быд кывйын тӧдчис чужан  

кыв дорӧ зэв ыджыд пӧсь муслун. 

 

Лӧсьӧдіс Пожӧгса библиотека 


